
  

 

151. löggjafarþing 2020–2021. 

Þingskjal 1096 – 210. mál. 
 

Skýrsla 

félags- og barnamálaráðherra um aðgengi hreyfihamlaðra að mannvirkjum.  

 

Með beiðni (þskj. 211 – 210. mál) frá Vilhjálmi Árnasyni og fleiri alþingismönnum var 

þess óskað að félags- og barnamálaráðherra flytji Alþingi skýrslu um aðgengismál 

hreyfihamlaðra. Í skýrslunni komi eftirfarandi fram: 

 

a) Hvaða lög og reglur gilda um aðgengi hreyfihamlaðra að mannvirkjum? 

b) Gilda sérstakar reglur um aðgengi hreyfihamlaðra að opinberum byggingum? 

c) Á hvaða grundvelli er heimilt að veita undanþágur frá kröfum um aðgengi fyrir 

hreyfihamlaða í nýbyggingum? 

d) Í hversu mörgum tilfellum hafa byggingarfulltrúar landsins veitt eigendum 

fasteigna frest til að setja upp lyftu á grundvelli stöðuúttekta á undanförnum 10 

árum? 

e) Hvernig er eftirliti Húsnæðis- og mannvirkjastofnunar háttað gagnvart 

byggingarfulltrúum? 

f) Hvernig er eftirfylgni Húsnæðis- og mannvirkjastofnunar á niðurstöðu athugunar 

gagnvart byggingarfulltrúum háttað? 

g) Hvaða starfsleyfi eru tengd skyldunni til að tryggja fullnægjandi aðgengi 

hreyfihamlaðra að mannvirkjum? 

 

 

Formáli  

Í skýrslu þessari verður fyrst gefið mjög stutt yfirlit yfir sögu og þróun aðgengismála 

í regluverki byggingariðnaðarins og rætt um helstu alþjóðlega samninga, þingsályktanir 

og grundvöll lagasetningar sem varða aðgengi hreyfihamlaðra að mannvirkjum. Síðan 

mun spurningum úr skýrslubeiðninni merktum a) – g) svarað. Skýrslunni lýkur með stuttri 

samantekt og tillögum til mögulegra úrbóta.  

Grundvöllur að svörum spurninga úr skýrslubeiðninni eru helstu lög og reglugerðir 

sem gilda um aðgengismál á Íslandi, þá einkum lög um mannvirki1 og núgildandi 

byggingarreglugerð2 með áorðnum breytingum. Einnig var samantekin reynsla Húsnæðis- 

og mannvirkjastofnunar af framkvæmd laganna undanfarið hvað aðgengismál varðar 

tekin saman og nýtt. Fyrirspurn var send til allra byggingarfulltrúa landsins varðandi 

 

 
1 Lög um mannvirki nr. 160/2010, sótt af https://www.althingi.is/lagas/150c/2010160.html, þann 

17.12.2020 
2Byggingarreglugerð nr. 112/2012, sótt af  

https://www.hms.is/media/8043/byggingarreglugerd_med_breytingum.pdf, þann 17.12.2020 

https://www.althingi.is/lagas/150c/2010160.html
https://www.hms.is/media/8043/byggingarreglugerd_med_breytingum.pdf


 

   

 

 

 

spurningu d), um það hve oft byggingarfulltrúar landsins hafi veitt eigendum fasteigna 

frest til að setja upp lyftu á grundvelli stöðuúttekta á undanförnum 10 árum og svör þeirra 

dregin saman í skýrslunni.  

Skýrsla þessi var unnin í samvinnu sérfræðinga félagsmálaráðuneytis og sérfræðinga 

Húsnæðis- og mannvirkjastofnunar (HMS). 

 

Stutt um sögu og þróun aðgengismála í regluverki byggingariðnaðarins 

Á sjöunda og áttunda áratug síðustu aldar tóku gildi á Norðurlöndum lög og reglugerðir 

um mannvirki þar sem kveðið var á um að stuðla skyldi að aðgengi hreyfihamlaðra að 

opinberum mannvirkjum. Á Íslandi tóku gildi ný byggingarlög3 árið 1979 þar sem í fyrsta 

sinn var kveðið á um aðgengi fatlaðra og aldraðra að opinberum byggingum. 

Árið 1993 samþykkti allsherjarþing Sameinuðu þjóðanna 22 meginreglur um jafnrétti 

fatlaðs fólks á við aðra þegna. Ísland samþykkti síðar samning Sameinuðu þjóðanna um 

réttindi fatlaðs fólks4 og árið 1997 tóku gildi ný lög um skipulags- og byggingarmál5 þar 

sem skerpt var á ákvæðum um aðgengi hreyfihamlaðra að opinberum mannvirkjum. Í 

framhaldi af því voru samþykktar þingsályktanir um framkvæmdaáætlun í málefnum 

fatlaðs fólks, nú síðast fyrir árin 2017-20216. 

Á tíunda áratugnum var áframhaldandi þróun í norrænu regluverki 

byggingariðnaðarins í átt að auknu aðgengi hreyfihamlaðra að hinu byggða umhverfi. 

Farið var að ræða um fyrirbærið algilda hönnun (Universal design) þar sem áhersla skyldi 

lögð á að mannvirki og umferðaleiðir gagnist sem flestum og að sem mestu leyti. Áherslan 

færðist frá því að snúast um aðgengi fyrir fatlað fólk sérstaklega, yfir í að komið væri til 

móts við mannlegan margbreytileika, fólk sem er mismunandi eiginleikum og hæfni gætt 

og takmörkunum bundið, ekki síst börn og eldra fólk.  

Í upphafi tuttugustu og fyrstu aldar var orðið ljóst að mikilla breytinga væri að vænta 

á aldursdreifingu þjóða næstu áratugina. Öldruðum myndi fjölga  hratt og samfélagið yrði 

því að bera gríðarlegan kostnað við uppbyggingu og rekstur öldrunar- og 

hjúkrunarheimila framtíðarinnar. Stjórnvöld á Norðurlöndum ákváðu því að leggja 

áherslu á aukningu aðgengilegs íbúðarhúsnæðis á markaði þannig að hægt yrði að veita 

öldruðum, sjúkum og slösuðum þjónustu á eigin heimili til framtíðar. Ætla má að minna 

en tíu prósent af íbúðarhúsnæði á markaði hafi þá verið aðgengilegt og ljóst að auka yrði 

þetta hlutfall mjög myndarlega næstu áratugina til að tryggja þjóðhagslega hagkvæmni í 

umönnun aldraðra og sjúkra þegar til lengri tíma væri litið. Á þessum árum settu því öll 

Norðurlöndin reglur um að tryggja skyldi aðgengi hreyfihamlaðra að nánast öllu 

íbúðarhúsnæði sem fyrirhugað væri að byggja næstu áratugina. Fjallað hefur verið um 

 

 
3 Byggingarlög nr. 54/1978, Alþingi, 16. maí 1978, sótt af 

https://www.althingi.is/lagas/121b/1978054.html, þann 17.12.2020 
4 Samningur Sameinuðu þjóðanna um réttindi fatlaðs fólks, sótt af  

https://www.stjornarradid.is/media/innanrikisraduneyti-media/media/frettir-2013/CRPD-islensk-

thyding---lokaskjal.pdf, þann 17.12.2020 
5 Skipulags- og byggingarlög nr. 73/1997, sótt af  

https://www.althingi.is/lagas/138b/1997073.html, þann 17.12.2020 
6 Þingsályktun um stefnu og framkvæmdaáætlun í málefnum fatlaðs fólks fyrir árin 2017-2021, sótt af 

https://www.althingi.is/altext/146/s/1000.html, þann 17.12.2020 



 

   

 

 

 

stefnu stjórnvalda hvað þetta varðar, m.a. í skýrslu ráðherra til Alþingis7 og í ýmsum 

svörum við fyrirspurnum þingmanna8,9. 

Þegar frumvarp til nýrra laga um mannvirki10 var til umfjöllunar á Alþingi árið 2010 

var af þessum sökum lögð mikil áhersla á að nánast allt nýtt íbúðarhúsnæði sem byggt 

yrði uppfyllti kröfuna um algilda hönnun. Undanþegið þessu yrði húsnæði fyrir sérstaka 

hópa, svo sem stúdentaíbúðir og íbúðahótel. Í meðförum þingsins var markmiðsákvæðum 

frumvarpsins breytt svo setningin „stuðla að aðgengi fyrir alla“ varð „tryggja aðgengi fyrir 

alla“, til að leggja áherslu á mikilvægi þessa markmiðs. Árið 2012 var svo ný 

Byggingarreglugerð2 sett þar sem kveðið var á um aðgengi fyrir alla að nánast öllum 

nýbyggingum og hinu byggða umhverfi. 

Þannig hefur regluverk byggingariðnaðarins á Íslandi og á hinum Norðurlöndunum 

þróast síðastliðin 40 ár frá því að tryggja aðgengi fyrir hreyfihamlaða að opinberum 

mannvirkjum yfir í að um nánast allar nýbyggingar gildi krafan um algilda hönnun og 

þannig sé komið til móts við sem flesta óháð aldri, fötlun, veikindum eða skerðingum. 

Þróunin tekur bæði mið af sjálfsögðum réttindum fatlaðra sem og þeim miklu breytingum 

á aldursdreifingu þjóðarinnar sem verða næstu áratugi og þannig þjóðhagslegum 

ávinningi af heimaþjónustu og heimahjúkrun aldraðra, sjúkra og slasaðra til framtíðar.  

 

 

Svar við spurningu a):  Hvaða lög og reglur gilda um aðgengi hreyfihamlaðra að 

mannvirkjum? 

Almennt  

Í öllum ríkjum Evrópubandalagsins gildir reglugerð um byggingarvörur, Construction 

Products Regulation11, og í Viðauka I við Evrópureglugerðina eru sett ákveðin 

grundvallarmarkmið mannvirkjagerðar í Evrópu. Þessi markmið eru sjö talsins, þar á 

meðal krafan um burðarþol og stöðugleika, brunavarnir, sjálfbærni, krafan um öryggi 

mannvirkja og aðgengi sem flestra að mannvirkjum. Íslensk lög um byggingarvörur nr. 

114/201412 eru að mestu bein þýðing á Construction Products Regulation og Viðauki I er 

hluti þeirra laga. 

Um aðgengi að mannvirkjum er fjallað í lögum um mannvirki, byggingarreglugerð og 

leiðbeiningablöðum með byggingarreglugerð. Eins og greint var frá í greinargerð með 

 

 
7 Skýrsla félags- og barnamálaráðherra um stöðu eldri borgara hérlendis og erlendis, samkvæmt beiðni, 

151. löggjafarþing 2020-2021, sótt af  https://www.althingi.is/altext/150/s/2122.html þann 05.01.2021 
8 Þingskjal 740(2017-2018). Svar heilbrigðisráðherra við fyrirspurn frá Áslaugu Örnu Sigurbjörnsdóttur 

um heimahjúkrun, sótt af https://www.althingi.is/altext/148/s/0704.html þann 05.01.2021 
9 Þingskjal 1436 – 592. mál (2014-2015). Svar fjármála- og efnahagsráðherra við fyrirspurn frá Pétri H. 

Blöndal um ráðstafanir til að mæta kostnaði við umönnun og heilbrigðisþjónustu aldraðra, sótt af  

https://www.althingi.is/altext/144/s/1436.html 
10 Frumvarp til laga um mannvirki, lagt fram á löggjafarþingi 2009-2010, sótt af  

althingi.is/altext/139/s/0082.html, þann 17.12.2020 
11 Construction Products Regulation, sótt af  

https://eur-lex.europa.eu/legal-content/EN/TXT/?uri=CELEX:32011R0305, þann 17.12.2020 
12 Lög um byggingarvörur nr. 140/2014. Alþingi. https://www.althingi.is/lagas/nuna/2014114.html, sótt 

þann 17.12.2020 

https://www.althingi.is/altext/150/s/2122.html
https://www.althingi.is/altext/148/s/0704.html


 

   

 

 

 

skýrslu þessari hefur Ísland fullgilt samning Sameinuðu þjóðanna um réttindi fatlaðs 

fólks4 og Alþingi samþykkti þingsályktun um stefnu og framkvæmdaáætlun í málefnum 

fatlaðs fólks fyrir árin 2017-20216.  

Markmið laga um mannvirki eru skilgreind í 1. gr. þeirra en í staflið e. kemur fram að 

eitt þeirra er að tryggja aðgengi fyrir alla. Athuga ber að orðið „tryggja“ er notað í stað 

orðanna „stuðla að“ sem notuð eru um mörg önnur markmið laganna.  

Í 3. gr. laganna er aðgengi fyrir alla skilgreint þannig að fólki sé ekki mismunað um 

aðgengi og almenna notkun mannvirkja á grundvelli fötlunar, skerðinga eða veikinda og 

það geti með öruggum hætti komist inn og út úr mannvirkjum, jafnvel við óvenjulegar 

aðstæður, t.d. í eldsvoða. Jafnframt séu sjónarmið algildrar hönnunar höfð að leiðarljósi 

við hönnun mannvirkja og umhverfis þeirra. Einnig er hugtakið algild hönnun svo 

skilgreint í 3.tl. 3. gr. laga um mannvirki:   

,,Hönnun framleiðsluvara, umhverfis, áætlana og þjónustu sem allir geta nýtt sér, að 

því marki sem aðstæður leyfa, án þess að koma þurfi til sérstök útfærsla eða hönnun. 

Algild hönnun útilokar ekki hjálpartæki fyrir fatlað fólk sé þeirra þörf.“  

Meginreglan er því sú að aðgengi að öllum mannvirkjum skuli tryggt öllum. Óháð 

fötlun, skerðingum eða veikindum. 

Aðgengiskröfur innan bygginga og umhverfi þeirra eru svo nánar skilgreindar í 

byggingarreglugerð. Þær er helst að finna í 6., 7. og 9. hluta hennar. Einnig eru gerðar 

kröfur til þess að öryggi fólks, óháð fötlun, skerðingum eða veikindum, sé tryggt sbr. m.a. 

12. hluta byggingarreglugerðar. Þar að auki eru gerðar ákveðnar hollustukröfur til 

mannvirkja sbr. 10. hluta byggingarreglugerðar. Hér á eftir verður farið yfir helstu ákvæði 

byggingarreglugerðar er reynir á varðandi aðgengi hreyfihamlaðra að mannvirkjum.  

 

Nánar um ákvæði byggingarreglugerðar er snerta algilda hönnun  

Í 6. hluta byggingarreglugerðar er fjallað um aðkomu, umferðarleiðir og innri rými 

mannvirkja þar er jafnframt fjallað í kafla 6.1. sérstaklega um markmið byggingar-

reglugerðar og almennt um algilda hönnun. Þannig er skýrt sem eitt af markmiðum 

byggingarreglugerðar í gr. 6.1.1., að ávallt skuli leitast við að beita algildri hönnun þannig 

að mannvirki og lóðir þeirra séu aðgengilegar öllum án sérstakrar aðstoðar.  

Í gr. 6.1.2. kemur fram að tryggja skal að fólki sé ekki mismunað um aðgengi og 

almenna notkun mannvirkja á grundvelli fötlunar, skerðinga eða veikinda og það skuli 

geta með öruggum hætti komist inn og út úr mannvirkjum, jafnvel við óvenjulegar 

aðstæður, t.d. í eldsvoða. Í 2. mgr. ákvæðisins eru tilteknir ákveðnir hópar einstaklinga 

sem m.a. skal taka tillit til en þeir eru: hjólastólanotendur, göngu- og handaskertir, blindir 

og sjónskertir, heyrnarskertir, einstaklingar með astma og/eða ofnæmi, einstaklingar með 

þroskahamlanir og einstaklingar með lestrarörðugleika.  

Í gr. 6.1.3. eru svo talin upp þau mannvirki sem skal hanna og byggja á grundvelli 

algildrar hönnunar. Í sömu grein kemur einnig fram að mannvirki sem þar eru tilgreind 

skuli hönnuð þannig að þau nýtist öllum og þá segir um hönnun slíkra mannvirkja að rými 

skuli vera innréttanleg á auðveldan hátt þannig að þau henti sérstökum þörfum þeirra 

einstaklinga sem taldir eru upp í 2. mgr. 6.1.2. gr. Í leiðbeiningum HMS við þessa grein 



 

   

 

 

 

er lagt til að hönnuðir aðaluppdrátta skili greinargerð um einstök rými þar sem skýrt sé 

hvort þau uppfylli nauðsynlegar stærðir og hvort hægt sé að breyta innréttingum þeirra til 

aðlögunar að rýmisþörfum fatlaðs einstaklings.13 Hvað íbúðarhúsnæði varðar er með 

orðinu „innréttanlegt“ einkum átt við að á auðveldan hátt, til dæmis með því að færa til 

lausan húsbúnað, sé hægt að aðlaga húsnæðið að þörfum fatlaðs einstaklings og tryggja 

þannig aðgengi að öllum meginrýmum húsnæðisins, svo sem eldhúsi, salerni, 

þvottaaðstöðu og svefnaðstöðu. 

Í gr. 6.1.5 er greint frá því að við breytingar á notkun á þegar byggðum mannvirkjum 

sem almenningur hefur aðgang að, skuli tryggja aðgengi í samræmi við sjónarmið um 

algilda hönnun. Þetta skuli einnig gert varðandi mannvirki sem byggð voru fyrir gildistíð 

gildandi byggingarreglugerðar, þó með því fráviki að ef sérstökum erfiðleikum er bundið 

að uppfylla kröfur um algilda hönnun án þess að breyta að verulegu leyti megingerð 

mannvirkis, burðarvirki, útliti, innra skipulagi eða öðrum sérkennum sem vert er að 

varðveita, getur leyfisveitandi heimilað að vikið sé frá einstökum ákvæðum varðandi 

aðgengi. Við slíkar aðstæður skal hönnuður skila sérstakri greinargerð til leyfisveitanda. 

Þar skal koma fram hvaða ákvæðum 6. hluta óskað er eftir að víkja frá, um ástæður þess 

að ekki er unnt að uppfylla þau og hvort unnt er með öðrum hætti að tryggja aðgengi 

þannig að markmið hlutans séu uppfyllt. Nánar verður fjallað um þetta ákvæði í svari við 

spurningu c) hér að neðan. 

Fjallað er um aðkomuleiðir og umferðarsvæði innan lóðar vegna algildrar hönnunar 

ásamt ákvæði um bílastæði hreyfihamlaðra í kafla 6.2.  

Í kafla 6.4. eru reglur er varða umferðarleiðir innan bygginga. Ákvæðum þess kafla er 

ætlað að tryggja að umferðarleiðir innan bygginga séu öruggar og henti til fyrirhugaðra 

nota. Þannig er t.d. tiltekin í gr. 6.4.2 ákveðin umferðarbreidd inngangsdyra og að allir, 

þar meðtalið fólk í hjólastól, geti opnað inngangs/útidyr og er það ákvæði ekki takmarkað 

við mannvirki sem eigi að vera hönnuð og byggð skv. ákvæðum um algilda hönnun. Í 

sömu grein eru þó til viðbótar ítarlegri ákvæði sem fjalla um kröfur fyrir húsnæði þar sem 

gerð er krafa um algilda hönnun.  

Í kafla 6.5. er fjallað um frágang handriða og handlista og í kafla 6.6 er fjallað um 

skilti, leiðbeiningar, handföng o.fl. vegna algildrar hönnunar. Í gr. 6.6.1 eru t.d. 

viðmiðunarreglur um staðsetningu rafmagnstengla og rofa.  

Kafli 6.7. fjallar um íbúðir og íbúðarhús en sérstakar kröfur til íbúða sem hannaðar eru 

skv. ákvæðum um algilda hönnun koma fram í gr. 6.7.3 þar sem m.a. er gerð grein fyrir 

því hversu stórt hindrunarlaust athafnarými skuli vera í herbergjum innan íbúða. Þannig 

er t.d. í a. lið þeirrar greinar gerð krafa um að ,,í a.m.k. einu svefnherbergi skal vera 

hindrunarlaust athafnarými ekki minna en 1,50 m að þvermáli eða 1,30 m x 1,80 m við 

rúm og skáp, en ekki minna að þvermáli en 1,30 m í íbúðum minni en 55 m²“ 

Ákvæði er varða mannvirki sem eru ætluð til annarra nota en íbúðar eru í kafla 6.8 í 

byggingarreglugerð. Þar er fjallað um algilda hönnun á snyrtingum og baðherbergjum í 

gr. 6.8.3 en þar eru kröfur um stærra athafnarými en gert er ráð fyrir í íbúðarhúsnæði. Í 

 

 
13 6.1.3. Kröfur um algilda hönnun, https://www.hms.is/media/8254/613-krofur-um-algilda-honnun-15.pdf, 

sótt þann 17.12.2020 

https://www.hms.is/media/8254/613-krofur-um-algilda-honnun-15.pdf


 

   

 

 

 

ákvæði 6.8.6. er fjallað um kröfur til búningsaðstöðu á vinnustöðum þar sem gerð er krafa 

um algilda hönnun og skal þar hindrunarlaust athafnarrými vera a.m.k. 1,80 m í þvermál.  

Ákvæði 6.9. kafla gilda um þau mannvirki sem hafa samheitið samkomuhús en til 

þeirra teljast m.a. félagsheimili, leikhús, kvikmyndahús, veitingastaðir, mannvirki með 

fundarsölum, sýningarsölum, fyrirlestrarsölum, íþróttasölum og veitingasölum o.s.frv. 

Enn fremur kirkjur, safnaðarheimili og önnur mannvirki með sambærilega notkun. Í gr. 

6.9.1 kemur fram að Samkomusalir í samkomuhúsum skulu eftir því sem við á vera búnir 

tónmöskvakerfi eða öðru sambærilegu kerfi m.t.t. heyrnarskertra. Í hverju samkomuhúsi 

skal vera rými fyrir hjólastóla meðal áhorfendasæta er nemur a.m.k. 1% af sætafjölda, þó 

aldrei færri en eitt sæti. 

Um húsnæði þar sem rekin er gististarfsemi, þ.m.t. dvalarheimili, stúdentagarðar, 

heimavistir og hressingarheimili er fjallað í kafla 6.10. Í 2.mgr. 6.10.1. gr. er fjallað um 

kröfur sem gistiherbergi og baðherbergi þeirra sem ætluð eru hreyfihömluðum skulu 

uppfylla. Í 2.mgr. 6.10.3 gr. kemur fram að eitt af hverjum tíu gistiherbergjum hótela, 

gistiheimila og gistiskála skuli innréttað fyrir hreyfihamlaða þó aldrei færri en eitt og að 

önnur gistiherbergi eru þá undanþegin kröfu um algilda hönnun. Í gr. 6.10.4. er fjallað um 

íbúðir og heimavistir fyrir námsmenn en þar er gerð krafa um að ein af hverjum tuttugu 

íbúðum og eitt af hverjum tuttugu herbergjum skuli innréttað með tilliti til algildrar 

hönnunar.  

Kafli 6.11 fjallar um aðrar tegundir mannvirkja en áður hafa verið nefnd. Þannig er 

talað um frístundahús í gr. 6.11.1 og sérstaklega tilgreint að þar sem frístundahús eru til 

útleigu í atvinnuskyni eða á vegum félagasamtaka, s.s. stéttarfélaga, skal að minnsta kosti 

eitt frístundahús af hverjum tíu sem eru í eigu sama aðila, þó aldrei færri en eitt, vera 

hannað á grundvelli algildrar hönnunar og eru lágmarkskröfur fyrir þau hús þar 

skilgreindar. Í gr. 6.11.5 er fjallað um bílageymslur og í 5. mgr. er kveðið á um skyldu til 

að hanna bílageymslur og umferðarleiðir að og frá þeim þegar mannvirki sem þeim 

tilheyra falla undir ákvæði um algilda hönnun. Sérstök mannvirki skulu hönnuð skv. 

reglum um algilda hönnun þegar það á við sbr. gr. 6.11.6 og varðandi þjónustukjarna þá 

skal hanna mannvirki, skýli, upplýsingatöflur, áningarstaði og aðkomu að þeim á 

grundvelli algildrar hönnunar eftir því sem landfræðilegar aðstæður leyfa. Að lokum er 

fjallað um starfsmannabúðir í gr. 6.11.8 en þar er talið að meta skuli þörf fyrir herbergi er 

tilheyra hreyfihömluðum í samræmi við fyrirhugaða notkun, stærð og hversu lengi þeim 

er ætlað að standa.  

Fjallað er um tæknirými mannvirkja í kafla 6.12. en í 4. mgr. gr. 6.12.8 er tekið fram 

að ákvæði gr. 6.2.3 gildi varðandi umferðarbreidd fyrir sorpgerði og sorpskýli á lóð. 

7. hluti byggingarreglugerðar fjallar um útisvæði við mannvirki. Eitt af markmiðunum 

sem þar eru skilgreind er að við hönnun útisvæða skal, eftir því sem framast er unnt, beitt 

algildri hönnun þannig að almennt sé jafnt aðgengi allra að mannvirkjum og lóðum þeirra. 

Í grein 7.1.2. eru upptalin þau útisvæði sem hönnuð skulu og byggð á grundvelli algildrar 

hönnunar þannig að þar sé tryggt jafnt aðgengi allra og tiltekið er að um gönguleiðir og 

frágang þeirra og um skábrautir, tröppur og stiga gilda ákvæði 6. hluta 

byggingarreglugerðar. Þar að auki skuli jafnframt vera hugað að merkingum og lýsingu 

þannig að það henti öllum og koma skal fyrir bekkjum á 150 m millibili meðfram 

gönguleiðum. Í gr. 7.1.6. er m.a. tiltekið hvernig haga skuli dvalar- og leiksvæðum þannig 



 

   

 

 

 

að þar sé hægt að athafna sig á hjólastól og sjónskertum sé ekki hætta búin. Einnig skulu 

baðsvæði gerð þannig að auðvelt sé fyrir alla að komast í og upp úr vatninu á baðsvæðinu. 

Í 9. hluta byggingarreglugerðar er fjallað um varnir gegn eldsvoða en þar eru jafnframt 

ákvæði sem er ætlað að tryggja að fólk geti óháð fötlun, skerðingum eða veikindum 

komist út úr mannvirkjum við þær óvenjulegu aðstæður sem eldsvoði hefur í för með sér 

og að öryggi þeirra sé ekki síður tryggt. Í gr. 9.2.4. eru talin upp þau mannvirki sem þarf 

að hanna sérstaklega með tilliti til bruna, en þá tekur brunahönnuður sérstaka afstöðu til 

og útskýrir hvernig ákvæði byggingarreglugerðar eru uppfyllt m.t.t. brunaöryggis og er 

þá sérstaklega tekið tillit til mögulegrar fötlunar, skerðinga og veikinda þeirra sem munu 

nota mannvirkið. Í grein 9.5.2 er gerð krafa um að við ákvörðun flóttaleiða skuli vera tekið 

tillit til krafna um algilda hönnun.  

Sérstaklega er fjallað um öruggt svæði fyrir hreyfihamlaða í mannvirkjum sem hönnuð 

eru á grundvelli algildrar hönnunar í gr. 9.5.10.  

Í grein 12.1.7 er gerð krafa um að hurðir á snyrtingum sem ætlaðar eru hreyfi-

hömluðum skuli opnast út eða vera rennihurðir.  

Ofangreind upptalning er ekki endanleg þar sem túlka þarf öll ákvæði byggingar-

reglugerðarinnar með tilliti til markmiða laga um mannvirki og reglugerðarinnar sjálfrar.  

 

Samantekt 

Um aðgengi hreyfihamlaðra að mannvirkjum gilda lög um mannvirki nr. 160/2010 og 

byggingarreglugerð nr. 112/2012. Í markmiðsákvæðum laganna og reglugerðarinnar er 

meginreglan sú að mannvirki séu hönnuð og byggð samkvæmt sjónarmiðum um algilda 

hönnun með einstaka frávikum og eru þau upptalin í reglugerð. Ekki er þó gerð krafa um 

að mannvirkjum sem ekki eru ætluð almenningi til aðgangs og voru byggð fyrir gildistíð 

byggingarreglugerðar nr. 112/2012, verði breytt þannig að þau fylgi algildri hönnun. Það 

sama á við um mannvirki sem ætluð voru almenningi til aðgangs en ef þeim mannvirkjum 

er breytt eða notkun þeirra breytt þá skal byggja á sjónarmiðum um algilda hönnun. Nánar 

verður fjallað um þessi frávik frá meginreglunni í svari við spurningu c) hér að neðan.  

Mjög svipaðar kröfur og lýst er hér að ofan gilda í grundvallaratriðum á öllum hinum 

Norðurlöndunum. Þó er ákveðinn mismunur á framsetningu krafnanna og ýmsar 

málsetningar geta verið mismunandi milli landanna. Sem stendur er unnið að norrænu 

samvinnuverkefni á vegum Norrænu ráðherranefndarinnar með það að markmiði að gera 

kröfurnar einsleitnari.  

 

 

Svar við spurningu b): Gilda sérstakar reglur um aðgengi hreyfihamlaðra að 

opinberum byggingum? 

Meginreglan er sú, eins og greint var frá í svari við spurningu a), að mannvirki og 

aðkomu að þeim skuli hanna og byggja á grundvelli algildrar hönnunar. Í gr. 6.1.3. í 

byggingarreglugerð er sérstaklega tekið fram að þetta gildi um byggingar sem ætlaðar eru 

almenningi, t.d. opinberar stofnanir og  öll önnur mannvirki sem byggð eru í þeim tilgangi 

að almenningi sé ætluð þar innganga. Í stafliðum a og b. í gr. 7.1.2 er jafnframt tekið fram 

að útisvæði við opinber mannvirki og mannvirki sem almenningur hefur aðgengi að skuli 

hanna og byggja á grundvelli algildrar hönnunar.  



 

   

 

 

 

Ekki er fyrir að fara frávikum frá þeirri reglu nema þá helst í gr. 6.11.6. en þar kemur 

fram varðandi þjónustukjarna að byggingar þeirra, skýli, upplýsingatöflur, áningarstaði 

og aðkomu að þeim skuli hanna á grundvelli algildrar hönnunar eftir því sem 

landfræðilegar aðstæður leyfa. Það sama gildir þar og skýrt var í svari við spurningu a) að 

slík frávik skuli túlka þröngt með teknu tilliti til markmiða laga um mannvirki, 

byggingarreglugerðar og tilgangs þjónustukjarna að þjónusta almenning.  

 

 

Svar við spurningu c): Er heimilt að veita undanþágu frá kröfum um aðgengi fyrir 

hreyfihamlaðra að nýbyggingum? 

Almennt 

Í lögum um mannvirki eru engar undanþáguheimildir frá ákvæðum laganna né kröfum 

byggingarreglugerðar. Hvorki byggingarfulltrúa, HMS eða ráðherra er heimilt að veita 

undanþágur frá lögunum eða byggingarreglugerð. Fylgja verður öllum þeim kröfum sem 

settar eru fram í reglugerðinni og meginreglan er sú að byggingar og aðkomu að þeim 

skuli hanna og byggja á grundvelli algildrar hönnunar. Hins vegar má segja að ákveðin 

frávik frá meginreglunni séu leyfð í sérstökum byggingum eða við sérstakar aðstæður. Því 

er réttara að tala um að í byggingarreglugerð séu ákvæði um ýmis frávik frá meginreglunni 

um aðgengi, frekar en að opinberir aðilar geti veitt undanþágu frá kröfum reglu-

gerðarinnar.  

 

Dæmi um frávik frá meginreglu 

Sem dæmi um frávik frá meginreglu um algilda hönnun má nefna gr. 6.10.4 í 

byggingarreglugerð sem fjallar um íbúðir og heimavistir fyrir námsmenn (stúdenta-

garðar), en í slíkum mannvirkjum þarf einungis ein af hverjum tuttugu íbúðum, eða 

herbergjum á heimavist, að vera innréttanleg fyrir þarfir hreyfihamlaðra.  

Annað dæmi um slíkt frávik má finna í 3. mgr. gr. 6.1.3. þar sem fram kemur að heimilt 

er að víkja frá kröfu um algilda hönnun hvað varðar mannvirki þar sem atvinnustarfsemi 

fer fram, innan þeirra marka sem eðli starfseminnar gefur tilefni til. Ákvæðið gerir þó 

kröfu um að frávik frá meginreglunni eigi aðeins við þar sem aðstæður eru þannig að 

krafan um algilda hönnun eigi ekki rétt á sér, t.d. varðandi aðkomu að mannvirki þar sem 

landslag er þannig að það hentar ekki fötluðum til umferðar eða starfsemi innan 

mannvirkis er þess eðlis að hún hentar augljóslega ekki fötluðum. Sama gildir um 

sæluhús, fjallaskála, veiðihús og sambærileg mannvirki en það á einnig bara við þar sem 

aðkoma mannvirkis er í landslagi sem hentar augljóslega ekki fötluðum til umferðar eða 

starfsemi innan mannvirkis er þess eðlis að hún hentar augljóslega ekki fötluðum. Sé vikið 

frá sjónarmiðum um algilda hönnun er skylda til að gera ítarlega grein fyrir því í 

greinargerð á hvaða grundvelli það er gert.  

Þriðja dæmið um frávik varðar íbúðarhúsnæði í fjölbýlis-, rað- og einbýlishúsum. Í gr. 

6.1.3 segir að aðgengiskrafan teljist uppfyllt sé aðgengi tryggt að öllum meginrýmum á 

inngangshæð, en meginrými teljast stofa, eldhús, svefnherbergi og baðherbergi. Þannig 

gæti einbýlishús á tveimur hæðum talist uppfylla aðgengiskröfur byggingarreglugerðar 

þó svo að aðgengi hreyfihamlaðra að efri hæð hússins sé ekki tryggt. 

 

 



 

   

 

 

 

 

 

Breytingar á þegar byggðum mannvirkjum 

Í gr. 6.1.5 er fjallað um breytingar á þegar byggðu mannvirki eða breytta notkun 

mannvirkis sem byggt var í gildistíð eldri byggingarreglugerðar. Tilefni er til að fjalla 

sérstaklega um hvernig beri að leitast við að uppfylla tiltölulega ný ákvæði um algilda 

hönnun í núgildandi byggingarreglugerð við slíkar aðstæður.  

Almennt er það svo að um eldri mannvirki gildir sú útgáfa af byggingarreglugerð sem 

var í gildi þegar upphaflegt byggingarleyfi var veitt. Það er í samræmi við þá almennu 

réttarreglu að breytingar á lögum og reglugerðum séu ekki afturvirkar. Sögulega séð hefur 

þó verið gerð undantekning frá þessari almennu reglu í byggingarreglugerðum ef 

breytingarnar varða öryggismál, svo sem þegar kröfur um burðarþol eða brunavarnir hafa 

verið auknar gegnum tíðina. Þá hefur sú krafa verið sett í byggingarreglugerðum að við 

breytingu á þegar byggðu mannvirki verði farið að núgildandi reglugerð og orðalagið 

„eftir því sem unnt er“ eða sambærilegt orðalag notað til að tryggja ákveðinn sveigjanleika 

og aðlögun að aðstæðum varðandi eldri mannvirki. Einnig ber að nefna að slíkar kröfur, 

um að fylgja beri núgildandi reglugerð vegna atriða sem varða öryggi, gilda þá bara um 

þann hluta mannvirkisins sem breyta á, en ekki allt mannvirkið. 

Við útgáfu nýrrar byggingarreglugerðar árið 2012 var ákveðið að framangreint skyldi 

ekki einungis gilda um öryggismál, heldur einnig um mál sem varða aðgengi. Í gr. 6.1.5 

var því kveðið á um að við breytingar á þegar byggðu mannvirki skuli „eftir því sem unnt 

er“ byggja á sjónarmiðum algildrar hönnunar. Þessi fráviksheimild hefur þó verið þrengd 

með nýjustu breytingu á byggingarreglugerð, en orðalaginu „skal eftir því sem unnt er“ 

sem var í gildi á árunum 2012-2020, var í október 2020 breytt í orðalagið ,,skal almennt 

byggja á“ 14. 

Jafnframt segir í 3. mgr. 6.1.5 gr. byggingarreglugerðar að ef sérstökum erfiðleikum 

sé bundið að uppfylla kröfur gildandi reglugerðar við breytingu á eldra mannvirki, án þess 

að breyta að verulegu leyti megingerð mannvirkisins, burðarvirki, útliti, innra skipulagi 

eða öðrum sérkennum, sé heimilt að víkja frá einstökum ákvæðum um aðgengi í gildandi 

byggingarreglugerð. Hönnuður skuli þá skila sérstakri greinargerð um hvaða frávik séu 

áætluð, um ástæður þess að ekki sé að unnt að uppfylla gildandi kröfur og hvort unnt sé 

með öðrum hætti að tryggja aðgengi þannig að markmið 6. hluta byggingar-reglugerðar 

verði uppfyllt. 

Eldri mannvirki eru mjög margvísleg að gerð og innra skipulagi, sem kallar á fyrr-

greindan sveigjanleika í regluverkinu þegar ætlunin er að uppfylla nýjar kröfur um 

aðgengi í mannvirki sem byggt var í gildistíð eldri byggingarreglugerðar. Orðalagið „eftir 

því sem unnt er“ kallar alltaf á einhvers konar huglægt mat á aðstæðum. Því var orðalagið 

þrengt og orðin ,,skal almennt byggja á“ notuð í staðinn. Engu að síður segir í 3. mgr. 

6.1.5 gr. að ef sérstökum erfiðleikum sé bundið að uppfylla kröfur gildandi reglugerðar sé 

heimilt að víkja frá einstökum ákvæðum um aðgengi.  

Því má búast við að þegar aðlaga skal eldri mannvirki að nútíma kröfum um aðgengi 

þá geti lausnir þær sem hönnuðir leggja til verið mjög mismunandi og búast má við 

ákveðnum breytileika í því að hve miklu leyti takist að uppfylla markmiðið um aðgengi í 

gildandi regluverki. Til mótvægis gerir gr. 6.1.5 kröfu um að hönnuður skili greinargerð 

þar sem farið er yfir stöðuna og möguleikana í hverju einstaka tilviki fyrir sig og sú lausn 

valin sem geti talist skynsömust og hagkvæmust hverju sinni. Ljóst er að hvert og eitt 

tilvik krefst matskenndra ákvarðana. 

HMS hefur gefið út leiðbeiningar um gr. 6.1.5 þar sem nefnd eru dæmi um ýmsa 

erfiðleika við að uppfylla núgildandi kröfur um aðgengi í eldra mannvirki, svo sem að 

setja inn í mannvirki lyftustokk sem þyrfti að fara í gegnum fleiri eignarhluta eða að 

stækka salernisaðstöðu í eldra húsi án þess að þurfa að gera breytingar á burðarvirki þess. 

Í slíkum tilfellum þarf hönnuður, f.h. eiganda, að vinna lausnamiðað og reyna eftir bestu 

getu að uppfylla markmiðin um aðgengi í gildandi regluverki. 
Í samræmi við Þingsályktun um stefnu og framkvæmdaáætlun í málefnum fatlaðs fólks 

fyrir árin 2017-2021 var gerð breyting á byggingargátt. Sú breyting átti að nýtast þannig að 

merkt væri sérstaklega við þegar vikið var frá kröfum um algilda hönnun vegna breytinga á 

þegar byggðum mannvirkjum. Með þessu var ætlunin að auka eftirlit og safna tölfræði um þau 

tilvik. Lítið var um skráningu og náðist því ekki að safna fyrrnefndum gögnum. HMS hyggst 

gera gangskör að því að þessar upplýsingar verði skráðar og fylgja því eftir með fræðslu til 

byggingarfulltrúa 2021 . 
 

Samantekt 

Hér hefur verið fjallað um þá meginreglu byggingarreglugerðar að mannvirki  og 

aðkomu að þeim skuli hanna og byggja á grundvelli algildrar hönnunar. Ákveðin frávik 

frá meginreglunni eru þó leyfð vegna sérstakra mannvirkja eða við sérstakar aðstæður og 

voru nefnd dæmi um slík frávik. Einkum var fjallað um þau frávik sem gilda um tilfelli 

þar sem gera á breytingar á mannvirkjum  sem reist voru í gildistíð eldri byggingar-

reglugerða og hvernig beri að leitast við að uppfylla núgildandi markmið um algilda 

hönnun í slíkum tilfellum. Þar sem eldri mannvirki eru mjög margvísleg að gerð og innra 

skipulagi verður ákvörðun um hversu langt skuli ganga í þeirri viðleitni að tryggja aðgengi 

alltaf matskennd. Þannig getur mat hönnuðar (f.h. eiganda) og byggingarfulltrúa verið að 

ákvæðum 6.1.5 gr. hafi verið fullnægt og þar með ákvæðum byggingarreglugerðar um 

aðgengi, þó svo að ákveðin frávik séu frá meginreglum um algilda hönnun. 

Þó vikið sé frá meginreglu um algilda hönnun, t.d. varðandi vinnustaði þar sem hluti 

starfseminnar hentar ekki fötluðum, þá ætti samt með teknu tilliti til markmiða laga um 

mannvirki og byggingarreglugerðar að hanna aðra hluta mannvirkisins samkvæmt algildri 

hönnun. Frávik frá meginreglu um aðgengi fyrir hreyfihamlaða eiga því að vera mjög 

takmörkuð og ber að skýra þröngt. 

Athuga skal að á byggingartíma nýbygginga eru ekki gerðar sömu kröfur um aðgengi 

að mannvirkjum og lýst er hér að framan og að byggingartíma mannvirkis er ekki lokið 

fyrr en gerð hefur verið lokaúttekt. Ekki er heimilt að gefa út vottorð um lokaúttekt ef ekki 

hefur verið lokið við þætti er varða aðgengi sbr. 4. mgr. 36.gr. laga um mannvirki.   

 

 

Svar við spurningu d): Í hversu mörgum tilfellum hafa byggingarfulltrúar landsins 

veitt eigendum fasteigna frest til að setja upp lyftu? 



 

   

 

 

 

Allar nýbyggingar (með fáum frávikum, sjá svar c) sem hafa fengið byggingarleyfi frá 

því árið 2012 skulu hannaðar og byggðar samkvæmt algildri hönnun og ekki er leyfilegt 

að gefa út vottorð um lokaúttekt nema nýbygging uppfylli þau skilyrði sem 

byggingarreglugerð gerir kröfu um; þar með talið að lyfta sé uppsett og klár ásamt öðrum 

þáttum er varða aðgengi að mannvirki sbr. 4. mgr. 36. gr. laga um mannvirki.  

Ef lyfta hefur ekki verið sett upp við öryggisúttekt þá er gerð sú krafa að eigandi 

mannvirkisins afhendi yfirlýsingu um að hann ábyrgist að leyfisveitanda sé tilkynnt um 

uppsetningu lyftu áður hún er sett upp og hann muni afhenda leyfisveitanda 

framangreinda yfirlýsingu þegar lyftan hefur verið sett upp. Slík yfirlýsing eiganda skal 

síðan vera fylgiskjal með vottorði um öryggisúttekt sbr. d. lið 3.8.1. gr. 

byggingarreglugerðar.  

Lokaúttekt skal lokið eigi síðar en þremur árum eftir öryggisúttekt sbr. 36. gr. laga um 

mannvirki.  

Nokkuð mildari reglur og sveigjanlegri frávik hafa verið heimiluð ef gera á breytingar 

á þegar byggðu mannvirki. Fráviksheimildin í því tilfelli hefur þó nýlega (október 2020) 

verið þrengd með  breytingu á byggingarreglugerð en orðalagið „skal eftir því sem unnt 

er“ sem var í gildi á árunum 2012-2020, er nú ,,skal almennt byggja á“15, eins og fjallað 

var nánar um í svari við spurningu c). 

HMS sendi öllum starfandi byggingarfulltrúum landsins upplýsingabeiðni þar sem 

óskað var eftir upplýsingum um öll þau skipti er viðkomandi byggingarfulltrúaembætti 

hefði veitt frest til að setja upp lyftu síðastliðin 10 ár. Tæplega helmingur embætta 

landsins svaraði beiðninni en af öllum þeim er svöruðu voru aðeins tveir sem svöruðu því 

svo að uppsetning lyftu hefði ekki verið lokið við öryggisúttekt.  

 

 

Svar við spurningu e): Hvernig er eftirliti HMS með byggingarfulltrúum háttað? 

Í þessu samhengi er rétt að árétta að ábyrgð á hönnun, byggingu og rekstri mannvirkis 

hvílir á eiganda mannvirkis. Í 15. gr. laga um mannvirki kemur fram að eigandi 

mannvirkis beri ábyrgð á því að við hönnun, byggingu og rekstur mannvirkis sé farið að 

kröfum laga um mannvirki og reglugerða sem settar eru á grundvelli þeirra.  
Eftirlit með mannvirkjum má flokka á ýmsan hátt. Tvö helstu dæmi um slíka flokka er 

framleiðslueftirlit annars vegar og rekstrareftirlit hins vegar. Slíku eftirliti má síðan skipta í 

innra og ytra eftirlit.  

Framleiðslueftirlit er það eftirlit með hönnunargögnum og byggingarframkvæmd sem í 

nánast öllum tilfellum er á forræði eða undir handleiðslu byggingarfulltrúa, og eru 

áfangaúttektir byggingarstjóra taldar þar með sem innra eftirlit eiganda. Eftirlitið skal fara 

fram samkvæmt skoðunarhandbókum HMS. Þetta vinnulag á að tryggja einsleitni eftirlits á 

landsvísu og gefa möguleika á heildstæðri greiningu á helstu annmörkum hönnunar og 

framkvæmdar í mannvirkjagerð þegar til lengri tíma er litið. Jafnvel þó lokaúttekt hafi farið 

fram og mannvirkið komið í rekstur hafa byggingarfulltrúar og/eða HMS aðkomu að málum 

ef ábendingar berast um að kröfum byggingarreglugerðar hafi ekki verið framfylgt. Í slíkum 

tilfellum getur HMS krafið byggingarfulltrúa um gögn og skýringar og byggingarfulltrúi 

krafið eiganda um úrbætur og lagt á dagsektir ef ekkert er að gert. 

Rekstrareftirlit er sú tegund eftirlits sem fer reglulega fram þegar mannvirkið er komið í 

rekstur og má þar nefna sem dæmi eldvarnaeftirlit slökkviliða og heilbrigðiseftirlit 

sveitarfélaga. Slíkt eftirlit fer fram með ákveðnum tegundum mannvirkja og ákveðnum rekstri 

í þeim. Eftirlitið er nánast alltaf takmarkað við atvinnuhúsnæði og er einkum framkvæmt á 

ákveðnum árafresti, en tíðni eftirlitsins fer eftir tegund starfseminnar. Eftirlitsaðilinn getur 

krafist úrbóta sé ekki farið að regluverkinu, og ýmist lagt á dagsektir eða lokað mannvirkinu 

sé ekkert að gert. Ekkert rekstrareftirlit fer fram með íbúðarhúsnæði, enda nánast ófrávíkjanleg 

regla í vestrænum samfélögum að opinberir aðila hafi ekki aðgang að íbúðarhúsnæði þegnanna 

nema þegar lögregla fær slíkan aðgang með dómsúrskurði. Taka ber fram að við 

eldvarnaeftirlit og heilbrigðiseftirlit er ekki lagaheimild til beitingar beinna fésekta; einungis 

má beita dagsektum eða kveða á um lokun mannvirkis eða starfsemi. 

Ljóst er að efla verður eftirfylgni með því að farið sé að kröfum byggingarreglugerðar hvað 

aðgengi að mannvirkjum varðar. Félagsmálaráðuneyti og HMS telja að skilvirkast og farsælast 

sé að styrkja og efla þá eftirfylgni sem byggingarfulltrúum og HMS er falið í lögum um 

mannvirki, innan þess framleiðslueftirlits sem lýst er hér að ofan. 

Framleiðslueftirlit með mannvirkjagerð skiptist í innra og ytra eftirlit.  Innra eftirlit er 

framkvæmt af hönnunarstjóra mannvirkis sem fer með innra eftirlit eiganda með hönnun 

mannvirkisins og af byggingarstjóra sem sinnir innra eftirliti eiganda frá því að 

byggingarleyfi er gefið út og þar til lokaúttekt hefur farið fram. 

Hins vegar er ytra eftirlit með mannvirkjum falið útgefanda byggingarleyfis, sem í 

flestum tilfellum er byggingarfulltrúi sveitarfélags. HMS sinnir hlutverki leyfisveitanda 

aðeins þegar mannvirki er á hafi utan sveitarfélagamarka og á varnar- og öryggis-

svæðum.16 Útgefandi byggingarleyfis hefur eftirlit með því að hönnun mannvirkisins sé í 

samræmi við ákvæði laga um mannvirki og reglugerða sem settar eru á grundvelli þeirra. 

Jafnframt annast útgefandi úttektir í samræmi við ákvæði skoðunarhandbóka og gefur út 

viðeigandi vottorð. Þar að auki hefur leyfisveitandi eftirlit með því að úttektir fari fram, 

hvort sem þær skulu framkvæmdar af skoðunarstofum eða byggingarstjórum. Við 

opinbert eftirlit, eins og ytra eftirlit með mannvirkjagerð er, ber eftirlitsaðila að fara eftir 

reglugerð um eftirlitsreglur hins opinbera nr. 812/1999.   

Byggingarfulltrúar eru sjálfstætt stjórnvald en eru ráðnir af sveitarfélögum og 

sveitarfélögin bera ábyrgð á því að stjórnsýsla og eftirlit með þeim sé samkvæmt lögum 

um mannvirki og reglugerðum settum á grundvelli þeirra sbr. 2. mgr. 4. gr. laga um 

mannvirki.  

Í 18. gr. mannvirkjalaga er heimild fyrir HMS til að taka til athugunar að eigin 

frumkvæði eða samkvæmt ábendingu hvort afgreiðsla byggingarfulltrúa hafi farið í bága 

við lög. Skal HMS kalla eftir skýringum frá byggingarfulltrúa og viðkomandi sveitarstjórn 

nema málið sé að fullu upplýst. 

Þessi heimild í 18. gr. er ekki kæruheimild fyrir hinn almenna borgara heldur er þetta 

aðeins eftirlitsheimild stjórnvalds sem ber einungis að nota í undantekningartilvikum. 

 

 
16 Einnig getur HMS þurft að beita sömu réttar- og þvingunarúrræðum gangvart eiganda mannvirkis og 

byggingarfulltrúi, þar með talið að gefa út eða fella úr gildi byggingarleyfi eða gefa út viðeigandi vottorð 

ef niðurstaða eftirlits HMS með byggingarfulltrúa skv. 18. gr. er sú að það sé nauðsynlegt.   



 

   

 

 

 

Kæruheimild fyrir aðila að stjórnvaldsákvörðunum teknum á grundvelli laga um 

mannvirki má finna í 59. gr. þeirra laga en hún veitir aðila möguleika til að kæra til 

úrskurðarnefndar umhverfis- og auðlindamála. HMS skal ekki hlutast til um mál sem 

þegar eru til meðferðar hjá úrskurðarnefnd umhverfis- og auðlindarmála skv. 59. gr. sbr. 

1. mgr. 18. gr. laga um mannvirki.   

Í 18. gr. er ekki gerð krafa til þess að sá er kemur með ábendingu sé aðili máls og því 

er tekið við öllum ábendingum óháð því hvaðan þær koma og af hvaða tilefni.  

Þrátt fyrir kæruheimildina í 59.gr. laga um mannvirki getur aðili máls valið að beina 

ábendingu sinni frekar til HMS en þá er það mat HMS hverju sinni hvort ábendingin sé 

tekin til greina en sé tilgangurinn að kæra stjórnvaldsákvörðun skal beina því til ÚUA. 

 

Svar við spurningu f): Hvernig er eftirfylgni HMS á niðurstöðum athugunar 

gagnvart byggingarfulltrúum háttað? 

Eins og kom fram í svari við spurningu e) þá eru ákvarðanir byggingarfulltrúa ekki 

kæranlegar til HMS heldur er þetta einungis eftirlitsheimild stjórnvalds.  

Taki HMS til athugunar afgreiðslu byggingarfulltrúa og viðkomandi mál er ekki til 

meðferðar hjá úrskurðarnefnd umhverfis- og auðlindamála kallar HMS eftir skýringum 

byggingarfulltrúa nema málið sé að fullu upplýst. Eftir atvikum er á þessu stigi einnig 

kallað eftir skýringum frá viðkomandi sveitarstjórn. Lagt er mat á þær skýringar sem 

berast. Sé ekki talið tilefni til frekari athugunar er byggingarfulltrúa og þeim aðila sem 

kom ábendingu á framfæri, eigi hann hagsmun að gæta, tilkynnt um lok málsins.  

Í ákveðnum tilvikum hefur HMS eftirlit með störfum byggingarfulltrúa strax á 

frumstigi máls án þess að það leiði til töku stjórnvaldsákvörðunar, t.a.m.:  

a. Þegar HMS veitir byggingarfulltrúa leiðbeiningar, t.d. að hann skuli framvegis 

óska eftir greinargerð hönnuðar vegna þeirra þátta sem fjallað er um í 4.1.3. gr. 

byggingarreglugerðar. 

b. Þegar HMS veitir byggingarfulltrúa ráðgefandi álit um hvort framkvæmd sé 

byggingarleyfisskyld eða ekki.  

c. Þegar HMS kannar stöðu á ákveðnu máli hjá byggingarfulltrúa, fær upplýsingar 

frá honum og metur það svo að málið sé í réttum farvegi út frá þeim upplýsingum. 

Ákveði HMS að hefja athugun á tilteknu atriði, sem þarfnast skoðunar þannig að til 

greina komi að taka stjórnvaldsákvörðun í framhaldi af slíkri rannsókn, svo sem um boð 

eða bann, ber HMS að haga rannsókn og meðferð málsins í samræmi við ákvæði 

stjórnsýslulaga. 

Leiði frumkönnun til athugunar á tilteknu atriði í afgreiðslu byggingarfulltrúa þarf að 

ákveða hverjir eiga aðild að málinu. Viðkomandi byggingarfulltrúi telst aðili máls sem og 

sveitarstjórn sú sem hann starfar í umboði fyrir. Þá telst sá og/eða þeir sem teljast eiga 

beina hagsmuni af niðurstöðu athugunar vera aðilar máls. Þannig telst leyfishafi 

byggingarleyfis aðili ef til skoðunar er lögmæti útgáfu byggingarleyfis. Ef vafi er uppi um 

það hverjir geti haft hagsmuni af athugun HMS skal litið til viðurkenndra sjónarmiða 

stjórnsýsluréttarins og þess hvort viðkomandi hafi beinlínis þörf á að njóta heimilda sem 

aðili máls, til að geta gætt hagsmuna sinna með þátttöku í meðferð málsins hjá HMS. Sá 

sem sendi inn ábendingu verður ekki sjálfkrafa aðili við meðferð málsins, heldur þarf að 

fara fram mat á því hvort hann hafi beinna, sérstakra, verulegra og lögvarinna hagsmuna 



 

   

 

 

 

að gæta af niðurstöðunni sem ljá honum aðilastöðu. Teljist sá sem sendi ábendingu ekki 

eiga aðild skal honum tilkynnt þar um.  

HMS rannsakar málið og aflar nauðsynlegra og réttra upplýsinga um málsatvik áður 

en það tekur ákvörðun í málinu. Sérstaklega aflar HMS upplýsinga hjá þeim sem kom 

ábendingu á framfæri, eiganda mannvirkisins ef hann er annar en aðili ábendingar og 

byggingarfulltrúa. Eftir atvikum er einnig aflað upplýsinga hjá viðkomandi sveitarstjórn. 

Tilkynna skal aðilum máls um meðferð þess og gefa þeim kost á að tjá sig um efni þess 

áður en ákvörðun er tekin til samræmis við 13. og 14. gr. stjórnsýslulaga nr. 37/1993. 

Allt eftir þörfum og tilefni hverju sinni er aflað álits sérfræðinga sem geta verið innan 

eða utan HMS eftir atvikum. Með hliðsjón af málshraðareglu stjórnsýsluréttar sem kveður 

á um að ákvarðanir í málum skuli teknar svo fljótt sem unnt er, skal leitast við að halda 

fund með viðkomandi sérfræðingi/um eins fljótt og unnt er. 

Mál telst nægilega upplýst þegar upplýsinga hefur verið aflað sem eru nauðsynlegar 

til þess að hægt sé að taka efnislega rétta ákvörðun í því. Áður en HMS hyggst taka eða 

tekur stjórnvaldsákvörðun í málinu, eða beinir tilmælum til byggingarfulltrúa sem gætu 

leitt til þess að hann tekur stjórnvaldsákvörðun, skal stofnunin veita aðila/um málsins færi 

á að kynna sér öll gögn málsins, tjá sig um framkomnar upplýsingar og koma að frekari 

upplýsingum áður en HMS tekur ákvörðun í málinu.  

Þegar HMS veitir byggingarfulltrúa tilmæli eða grípur til annarra álíka úrræða og þar 

sem það kemur til greina að HMS beiti sömu réttar- og þvingunarúrræðum gagnvart 

eiganda mannvirkis og byggingarfulltrúi, sbr. 2. mgr. 18. gr. laga um mannvirki17, skal 

HMS veita málsaðila/um þær heimildir sem honum eru fengnar með 13. gr. stjórnsýslu-

laga nr. 37/1993, áður en stjórnvaldsákvörðun er tekin og jafnframt upplýsa málsaðila um 

að málsmeðferð verði í samræmi við stjórnsýslulög að öllu leyti. 

Ef athugun leiðir til þeirrar niðurstöðu að afgreiðsla byggingarfulltrúa hafi ekki verið 

í samræmi við lög skal fyrst leitast við að veita leiðbeiningar og koma á framfæri tillögum 

(sem gæti leitt til tilmæla) um úrbætur áður en til íhlutunar HMS kemur. Veiti HMS 

byggingarfulltrúa tilmæli, svo sem að gefa út eða fella niður byggingarleyfi svo dæmi sé 

tekið eða grípur til annarra úrræða sem gæti endað með að stjórnvaldsákvörðun verði 

tekin, þ. á m. þeirra úrræða sem getið er í 2. mgr. 18. gr. laga um mannvirki, skal stofnunin 

gera viðkomandi sveitarstjórn viðvart enda segir í greinargerð með frumvarpi sem varð 

að lögum um mannvirki að mikilvægt sé að sveitarstjórn sé gefinn kostur á að grípa til 

viðeigandi ráðstafana áður en til íhlutunar HMS kemur. Sveitarstjórn skal jafnframt ávallt 

fá sent afrit af bréfi HMS til byggingarfulltrúa, hvort sem um er að ræða leiðbeiningar, 

tilmæli eða annað.  

 

 
17 Í 2. mgr. 18. gr. laga um mannvirki kemur eftirfarandi fram: ,,Verði niðurstaða athugunar Húsnæðis- og 

mannvirkjastofnunar sú að brotin séu ákvæði laga þessara eða reglugerða sem settar eru samkvæmt þeim 

og byggingarfulltrúi geri ekki fullnægjandi ráðstafanir til úrbóta skal Húsnæðis- og mannvirkjastofnun 

gera byggingarfulltrúa og viðkomandi sveitarstjórn aðvart og krefjast þess að úr sé bætt. Húsnæðis- og 

mannvirkjastofnun er heimilt, ef ekki er úr bætt, að beita sömu réttar- og þvingunarúrræðum gagnvart 

eiganda mannvirkis og byggingarfulltrúi, þar á meðal að gefa út eða fella úr gildi byggingarleyfi eða gefa 

út viðeigandi vottorð.“ 



 

   

 

 

 

HMS fylgir tillögum og eftir atvikum tilmælum sínum eftir. Geri byggingarfulltrúi 

ekki fullnægjandi ráðstafanir til úrbóta að mati HMS skal þess krafist af byggingarfulltrúa 

og sveitarstjórn að úr sé bætt. 

Bregðist byggingarfulltrúi hvorki við leiðbeiningum, tilmælum né kröfum HMS hefur 

stofnunin heimild til að ganga inn í stjórnsýsluhlutverk byggingarfulltrúans og getur beitt 

sömu réttar- og þvingunarúrræðum gagnvart eiganda mannvirkis og byggingarfulltrúi, þar 

á meðal að gefa út eða fella úr gildi byggingarleyfi eða gefa út viðeigandi vottorð sbr. 2. 

og 3.mgr. 18. gr. laga um mannvirki18. Markmið íhlutunarréttar HMS er að tryggja 

samræmt eftirlit um land allt en heimildinni skal aðeins beitt í undantekningartilvikum og 

þá sem lokaúrræði. Skal íhlutun með þessum hætti tilkynnt með formlegum hætti. 

Þegar afskiptum HMS lýkur tekur byggingarfulltrúi aftur við málinu og hefur eftirlit 

með mannvirkjagerð og annarri stjórnsýslu. Ákvörðun þar um er í höndum HMS enda 

getur íhlutun falið í sér frekari aðgerðir sem nauðsynlegar eru til að fylgja henni eftir. Sem 

dæmi ef niðurstaðan er að ógilda byggingarleyfi, gæti þurft að beita þvingunarúrræðum 

eins og stöðvun framkvæmda gagnvart eiganda til að fylgja ákvörðun eftir.  

Byggingarfulltrúa og aðilum máls skal tilkynnt með formlegum hætti þegar afskiptum 

HMS lýkur. Í tilkynningu skal gætt að leiðbeiningaskyldu um önnur tæk úrræði eftir því 

sem við á. 

 

Svar við spurningu g): Hvaða starfsleyfi eru tengd skyldunni til að tryggja 

fullnægjandi aðgengi fatlaðra að mannvirkjum? 

 Ekki er skýrt af spurningunni að dæma hvort átt sé við starfsleyfi veitt fyrirtækjum til 

að sinna tiltekinni atvinnustarfsemi eða hvort átt sé við heimildir sem yfirvöld veita 

einstaklingi til starfa í lögverndaðri starfsgrein. Verður því svarið tvíþætt, annars vegar 

hvað varðar starfsleyfi fyrirtækja og hins vegar starfsleyfi einstaklinga.  

Sé mannvirki byggt til að hýsa ákveðna starfsleyfisskylda starfsemi, eru ákvæði í 

byggingarreglugerð sem snerta á því sérstaklega hvaða viðbótarkröfur eru gerðar vegna 

þeirrar atvinnustarfsemi sem þar skal fara fram eins og t.d. krafan í gr. 6.11.1 

byggingarreglugerðar hvað varðar frístundahús í útleigu í atvinnuskyni.  

Þegar sótt er um starfsleyfi til að stunda leyfisskylda starfsemi sbr. lög nr. 85/2007 um 

veitingastaði, gististaði og skemmtanahald, og reglugerð nr. 1277/2016 sama efnis, þarf 

starfsleyfisveitandi, sem er oftast sýslumaður, að óska eftir umsögn frá m.a. 

byggingarleyfisveitanda til að fá það staðfest að starfsemin sé í samræmi við 

 

 
18 Í 2. og 3. mgr. 18. gr. laga um mannvirki  kemur fram að:   

“Verði niðurstaða athugunar HMS sú að brotin séu ákvæði laga þessara eða reglugerða sem settar eru 

samkvæmt þeim og byggingarfulltrúi geri ekki fullnægjandi ráðstafanir til úrbóta skal [HMS] gera 

byggingarfulltrúa og viðkomandi sveitarstjórn aðvart og krefjast þess að úr sé bætt.” Í langflestum 

tilfellum lýkur málum sem til stofnast vegna athugunar HMS gagnvart byggingarfulltrúa á þann veg að 

bætt er úr samkvæmt leiðbeiningum HMS og frekari aðkomu HMS því ekki þörf. 

HMS er heimilt, ef ekki er úr bætt, að beita sömu réttar- og þvingunarúrræðum gagnvart eiganda mannvirkis 

og byggingarfulltrúi, þar á meðal að gefa út eða fella úr gildi byggingarleyfi eða gefa út viðeigandi vottorð. 

Þegar meðferð Húsnæðis- og mannvirkjastofnunar skv. 1. mgr. er lokið skal eftirlit með 

mannvirkjagerðinni og önnur stjórnsýsla málsins vera í höndum viðkomandi byggingarfulltrúa. 

Húsnæðis- og mannvirkjastofnun skal tilkynna það byggingarfulltrúa með formlegum hætti þegar 

afskiptum stofnunarinnar af máli er lokið.“ 



 

   

 

 

 

byggingarleyfi og skipulagsskilmála sbr. 10. gr. laga nr. 85/2007. Í reglugerð nr. 

1277/2016 er umsagnaferlið síðan skýrt nánar. Byggingarfulltrúi skal m.a. veita umsögn 

um hvort viðkomandi mannvirki uppfyllir kröfur laga um mannvirki svo og annarra laga, 

reglugerða og samþykkta er byggingarmál varða sbr. 27. gr. reglugerðarinnar. Telji 

umsagnaraðili að annmarkar séu á umsókn þannig að ekki verði unnt að mæla með 

leyfisveitingu getur umsagnaraðili lagst gegn því að leyfi sé samþykkt sbr. 26. gr. 

reglugerðarinnar. Umsækjanda skal þó gefið færi á að bæta úr annmörkum sbr. sömu 

grein.   

 Varðandi starfsleyfi einstaklinga eru þær kröfur gerðar til löggiltra hönnuða, 

byggingarstjóra og iðnmeistara sem bera ábyrgð á störfum sínum við mannvirkjagerð að 

þeir fylgi lögum um mannvirki nr. 160/2010 og reglugerðum settum með stoð í þeim s.s. 

byggingarreglugerð nr. 112/2012. Þeim ber því að tryggja aðgengi eins og lög gera ráð 

fyrir.  

 
 

Lokaorð 

Í skýrslu þessari, sem unnin var í samvinnu sérfræðinga félagsmálaráðuneytis og 

Húsnæðis- og mannvirkjastofnunar (HMS), var leitast við að svara spurningum frá 

Vilhjálmi Árnasyni og fleiri alþingismönnum er vörðuðu aðgengi hreyfihamlaðra að hinu 

byggða umhverfi. Í þessum lokaorðum verður stuttlega farið yfir helstu breytingar sem 

orðið hafa á aðgengiskröfum í regluverki byggingariðnaðarins síðastliðinn áratug og gerð 

grein fyrir 6 tölusettum aðgerðum sem félagsmálaráðuneyti og HMS munu hrinda úr vör 

til að bæta eftirfylgnina og fræðslu í því samhengi. 

 

Breytingar á aðgengiskröfum sem orðið hafa undanfarinn áratug 

Mannvirkjalög voru samþykkt á Alþingi árið 2010 þar sem markmiðið um að tryggja 

skuli aðgengi að mannvirkjum varð lögbundið, en orðalaginu „stuðla að“ var breytt í 

„tryggja“ í meðförum þingsins. Þetta er í samræmi við alþjóðasamþykktir og 

þingsályktunartillögur um málefni fatlaðra og stefnu stjórnvalda varðandi umönnun og 

heilbrigðisþjónustu aldraðra og slasaðra þegar litið er til framtíðar. 

Í byggingarreglugerð sem gefin var út 2012 var kveðið á um að aðgengi skuli tryggt 

að nánast öllum mannvirkjum, þar með talið íbúðarhúsnæði, sem gerir það að verkum að 

frá árinu 2012 falla nánast allar nýbyggingar undir kröfuna um algilda hönnun. Segja má 

að þar með hafi orðið bylting í regluverki byggingarmála hvað varðar aðgengi 

hreyfihamlaðra að hinu byggða umhverfi. 

Í byggingarreglugerð 2012 var kveðið á um að við breytingar á eldri mannvirkjum 

skuli leitast við að fara að gildandi reglum um aðgengi, en slík ákvæði um afturvirkni 

nýrra krafna giltu áður einungis um atriði sem vörðuðu öryggismál. Í október 2020 var 

orðalaginu um þetta ákvæði breytt úr því að vera „skal eftir því sem unnt er“ í orðin „skal 

almennt byggja á“ sjónarmiðum algildrar hönnunar, og var þessi breyting gerð til að 

þrengja möguleg frávik. 



 

   

 

 

 

 Í kjölfar framkvæmdaáætlunar um málefni fatlaðs fólks fyrir árin 2017-202119 var 

gerð breyting á Byggingargátt Mannvirkjastofnunar. Sú breyting gerði 

byggingarfulltrúum kleift að merkja sérstaklega við greinargerð hönnuða þegar vikið var 

frá reglum um algilda hönnun vegna breytinga á þegar byggðum mannvirkjum. Með þessu 

var ætlunin að auka eftirlit og safna tölfræði um þau tilvik. Ekki náðist að safna saman 

þessum gögnum. HMS hyggst gera gangskör að því að þessar upplýsingar verði skráðar 

og fylgja því eftir með fræðslu til byggingarfulltrúa á árinu 2021.  

Þannig má segja að mjög miklar breytingar hafa orðið undanfarinn áratug á regluverki 

byggingariðnaðarins varðandi aðgengi hreyfihamlaðra að mannvirkjum, en meginreglan 

er að nánast allar nýbyggingar skuli hanna og byggja með algilda hönnun að leiðarljósi. 

Er þetta í takti við þær breytingar sem orðið hafa á regluverki byggingarmála á hinum 

Norðurlöndunum og segja má að ákvæði um aðgengi að hinu byggða umhverfi séu 

sambærileg og svipuð í öllum löndunum, þó ákveðnar málsetningar og útfærslur geti verið 

eitthvað mismunandi milli landa. 

Félagsmálaráðuneyti og HMS telja að ekki sé ástæða til að breyta meginmarkmiðum 

regluverksins í ljósi stöðu aðgengis hreyfihamlaðra að mannvirkjum. Mannvirkjagerð er 

þó síbreytilegur vettvangur og því nauðsynlegt að standa að stöðugri endurskoðun og 

uppgjöri á því hvernig regluverkið nýtist í raun.  

Hins vegar er full ástæða til að efla eftirfylgni með því að kröfum um aðgengi sé 

fullnægt, bæði vegna nýbygginga og þeirra eldri bygginga sem breytt er. 

 

Helstu niðurstöður og leiðir til úrbóta 

Félagsmálaráðuneyti og HMS munu setja ákveðnar aðgerðir í framkvæmd til að efla 

eftirfylgni með því að kröfur byggingarreglugerðar um aðgengi séu uppfylltar við 

mannvirkjagerð. Eins munu ýmis möguleg úrræði að þessu marki verða skoðuð ítarlega 

áður en ákvörðun um frekari aðgerðir verða teknar. Jafnframt mun fræðslustarf ætlað 

byggingarfulltrúum, hönnuðum, iðnmeisturum og byggingarstjórum eflt til að auka líkur 

á ávinningi aðgerðanna. Helstu aðgerðir eru eftirfarandi: 

1) Farið verður skipulega yfir þau ákvæði í byggingarreglugerð sem varða aðgengi, 

og tilheyrandi leiðbeiningar HMS, með það að markmiði að auka skýrleika 

reglnanna. Jafnframt er hafin vinna við rafræna útgáfu byggingarreglugerðar með 

beinni tengingu við viðeigandi leiðbeiningarblöð HMS.  

2) HMS hefur skipulagt og undirbúið sérstakt fræðsluátak gagnvart 

byggingarfulltrúum um margvísleg atriði er varða störf þeirra. Í fræðsluátakinu 

verður lögð sérstök áhersla á aðgengismál og eftirfylgni með því að kröfum 

byggingarreglugerðar um aðgengi sé að fullu framfylgt. Meðal annars verður lögð 

áhersla á að greinargerðir um aðgengi fylgi hönnunargögnum þar sem þess er 

krafist. Til að m.a. sinna þessu hefur sérstakt þjónustuteymi verið myndað innan 

HMS til að aðstoða byggingarfulltrúa. Jafnframt mun HMS útbúa kynningarefni 

um aðgengiskröfur byggingarreglugerðar og eftirfylgni með því að þeim sé 

 

 
19 Sjá þingsályktun um stefnu og framkvæmdaáætlun í málefnum fatlaðs fólks fyrir árin 2017-2021, sótt af  

https://www.althingi.is/altext/146/s/1000.html þann 05.02.2021 

https://www.althingi.is/altext/146/s/1000.html


 

   

 

 

 

framfylgt, annars vegar ætlað hönnuðum og hins vegar iðnmeisturum og 

byggingarstjórum. 

3)  HMS mun auka þjónustu til fagaðila í gegnum sérstakt þjónustuteymi og mun 

meðal annars veita byggingarstjórum, hönnuðum og iðnmeisturum fræðslu og gera 

leiðbeiningar. Einnig mun HMS tryggja að fagaðilar reki og skrái virknivottuð 

gæðastjórnunarkerfi og að byggingarstjórar tilkynni lok áfangaúttekta í 

Byggingargátt í samræmi við handbækur og skoðunarlista. Þannig eykst eftirlit og 

samstarf HMS með fagaðilum. 

4) Félagsmálaráðuneyti og HMS munu auka samstarf sitt við sveitarfélögin með það 

að markmiði að efla skilvirkni eftirlits með mannvirkjagerð. Sérstök áhersla verður 

lögð á eftirfylgni hvað varðar aðgengismál, þannig að ef byggingarfulltrúa eða 

HMS berast athugasemdir við aðgengi mannvirkja í rekstri frá þriðja aðila, þá 

verði eftirfylgni embættanna efld sérstaklega.   

5) Lög um mannvirki fela byggingarfulltrúum ákvörðunarvald varðandi það hvort 

markmiðum regluverksins hafi verið náð nægilega vel, hverju sinni, hvað varðar 

breytingar á mannvirkjum sem byggð voru í gildistíð eldri laga og reglna. Í slíkum 

tilfellum verða möguleg frávik frá aðgengiskröfum matskenndari og ástæða til að 

fylgjast vel með þeim lausnum sem lagðar eru til og samþykktar af leyfisveitanda. 

HMS mun leggja áherslu á það í fræðslustarfi sínu gagnvart byggingarfulltrúum.  

6) Félagsmálaráðuneyti og HMS munu athuga hvort ástæða sé til að gera skuli kröfur 

til þess að aðgengisþáttum sé lokið við öryggisúttekt frekar en við lokaúttekt. Sem 

stendur má hefja rekstur í mannvirki að lokinni öryggisúttekt, en í þeirri úttekt er 

gengið úr skugga um að mannvirkið sé öruggt til notkunar varðandi til dæmis 

brunavarnir og fallhættu. Milli öryggisúttektar og lokaúttektar mega í mesta lagi 

líða þrjú ár. Skoðað verður hvort breyta skuli skoðunarhandbókum HMS þannig 

að aðgengiskröfur skuli uppfylltar þegar öryggisúttekt fer fram, frekar en við 

lokaúttekt. 

 

Vinna við sumar ofangreindar aðgerðir er þegar hafin og ætlað að aðgerðunum verði 

ýmist lokið eða þær komnar í fulla virkni í lok árs 2021. 

   

 

 


